
kike amonarriz - SOZIOLINGUISTIKAN ADITUA 

«Politikan ez ezik, hizkuntz normalizazioan ere fase berri bati ekiteko garaia heldu zaigu» 

Euskalgintzaren aro berrian ezagutza bermatzearekin ez dela aski izango ohartarazi du Kike Amonarrizek; aurrerantzean erabilera dinamika eraginkorrak finkatzea ezinbestekoa izango dela uste du 

iñigo bilbao - BILBO 

Txiste kontalari trebea izanik ere, serio ikusi genuen Kike Amonarriz, oso serio, ELA sindikatuaren egoitzan. Gaia ez zen txantxetakoa: Lan munduaren giltzak zabalduko al du euskararen etorkizunaren atea? Amonarrizek euskalgintzaz jardun zuen, baina baita, era berean, sindikalismoaz ere. 

Baserritik labe garaietarako bidean non galdu zen euskara? 

XIX. mende bukaera eta XX.aren hasieran, seguruenik, industrializazioarekin batera. Baina garai hartan euskara ez zen baserrietan bakarrik egiten: enpresetan ere egiten zen, herri euskaldunetan. Ordukoak dira lan hiztegiak. Ez bakarrik Eibarkoak, famatuenak horkoak badira ere. Teknologia euskaraz izendatzeko ahalegina bazegoen. Hori guztia XX. mendearen hasieran bukatu zen, eta frankismoarekin errotik desagertu zen euskara lan mundutik. Esan genezake, beraz, bizpahiru belaunalditan euskara guztiz desagertu zela lan mundutik, eta ia-ia hutsetik hasi behar izan dugula, den-dena egiteko zegoelako. 

Euskara, hori ez al da burgesen hizkuntza, langileak zatikatu eta klase borroka eragozteko erabiltzen dena? 

Arrazoibide hori ezagutu dugu, bai. Gaindituta dago, zorionez, eta uste dut orain beste bat eraikitzeko tenorean gaudela. Horregatik, sindikatuetako kideekin hitz egiten dudanean, azpimarratu egiten diet sindikalismoaren helburua langileen lan baldintzak hobetzea baldin bada, mundu justu eta solidarioagoa egiteko, hori ere badela euskalgintzaren eta hizkuntz normalizazioaren helburua. Ez dezatela ahaztu globalizazioak eta neoliberalismoak langileei kalte egiten dien neurri berean egiten diela kalte hizkuntza txikiei eta hizkuntza komunitate txikiei ere. Sindikatuek ulertu behar dute garrantzitsua dela beren ohiko praktikan hizkuntz normalizazioaren aldeko ikuspegi hori txertatzea, hizkuntzaren aldagaia hor sartzea. 

Sindikatu bik protestak antolatu dituzte egunotan hainbat irakasle euskara ez menperatzeagatik lan barik utzi dituztelako. Zer esango zenieke? 

Argi erakusten digu horrek halako batean hizkuntz normalizazioaren prozesuan denen gustukoak izango ez diren neurriak hartu beharko direla, baina ezinbestekoak ere badira. Iruditzen zait hizkuntz normalizazio prozesuak gizarte integraziorako prozesu demokratikoa izan behar duela eta guk, herri eraikuntzari begira, gizarte kohesionatu bat lortu behar dugula hor. Horretarako, ahalik eta adostasun sozialik handiena eta ahalik eta adostasun eta inplikazio politikorik sakonena beharko dugu. Baina, era berean, horrek adierazten du hizkuntza ez bada faktore diskriminatzailea, eta hizkuntzak ez badu balio herritarron bizi-baldintzak hobetzeko, ez duela balio handirik izango. Horrek guztiak ezinbestean dakar hizkuntza bete beharreko faktore bihurtzea, eta momentu zehatzetan eskatuko du zenbait funtzio betetzeko gaitasun linguistikoa ez dutenak baztertzea. Beste hainbat gaitasunekin gertatzen den bezala, noski. Kasu honetan iruditzen zait irakasle horien inguruan antolatu den elkartasun giroak bestelako konnotazioak ere badituela. Hizkuntz normalizaziorako prozesuak bere fakturak badituela ere onartu beharra dago; onartzen ez bada, zalantzan jartzen da hizkuntza normalizazio prozesua bera. Pertsona horiek ez dira gai beren lana betetzeko. Hori ere esan egin behar da. 
Estatutuak 25 urte bete dituen honetan, administrazioaren leihatila askotan ez da euskararik egiten. Mende laurdena ez da nahikoa administrazioa euskalduntzeko? 

Segur aski, mende laurdena ez da nahikoa izango administrazio osoa euskalduntzeko, baina mende laurdenak jorratu dugun bidea baino luzeagoa jorratzeko adina denbora ematen duela ere denok ikusten dugu. Alde horretatik, fase bat gainditu dugula uste dut. Egin kontu: estatutua sortu zenean, belaunaldi bat ari ginen gizarteratzen. Geurea. Orain beste belaunaldi bat dator, oso bestelako egoera soziolinguistikoan. Haiek euskara beste modu batez jaso dute, askoz ere modu naturalagoan, modu ez hain errebindikatiboan. Gazte horiek gezur sozial batekin aurkitu dira, esan zaielako badela euskararen aldeko jarrera bat, baina praktikan ez da gauzatzen. Disfuntzio horrek eragin negatiboa du askoren motibazioan. 

Alde horretatik, uste dut, maila politikoan birplanteamendu sakon baten garaian gauden bezala, hizkuntz normalizazioari dagokionez ere oso epe laburrean benetako birplanteamendu bati ekin beharko diogula fase berri batera egiteko. Fase horretan ez dugu hainbeste ezagupena bermatu beharko: erabilera dinamika eraginkorrak behar izango ditugu gehiago, Nafarroako eta Ipar Euskal Herriko egoerak ikusita batez ere. 

Nola azaldu langile xumeari funtzionarioek euskara ikastaroak ordainduta dauzkatenean eta gaztelania ikastea debalde denean, berak euskara ikasteko ordaindu egin behar duela? 

Zaila da azaltzen, langile xume horrek bere buruarekiko diskriminazioa ikusten baitu. Hor bi faktore uztartu behar dira: batetik, euskara ikasten duen jende guztiari ahalik eta baldintza onenak eman behar zaizkiola eta debalde atera behar zaiola. Horrek ez du esan nahi beharbada beste kontrol sistemak ezarri behar ez direnik. Baina herri honetan euskara ikasten duen helduari ikasketak doan atera behar zaizkio, eta doan ez bada, gutxienik, modu eskuragarrian. 

Eta, bestetik, hainbeste laguntza eta erraztasunekin ikasten ari diren funtzionario horiekiko badago erantzukizun sozial bat ere. Euskara ikasteko aukera guztiak dituzten horiek eta atzean dituzten erakundeek erantzukizun bat badute gizarteari begira: arrakasta lortu behar dute. Hurrengo belaunaldiak ez du ulertzen baldintza horietan, erraztasun horiekin eta daukagun giro soziala edukita, hainbeste ordu eta hainbeste ahalegin eta bitarteko jarrita, gero hori arrakastaz ez burutzea.Bidezkoa da ez ulertzea Administrazio gune horietan denek erdaraz egiten jarraitzea, eta administrazio gune horiek euskaraz ez funtzionatzea. Fase hori itxitzat eman behar dugu lehenbailehen, jakinda denbora behar dela eta prozesu hauek guk nahiko genukeen baino motelagoak direla eta problemak sortzen direla, oso arlo delikatua delako hizkuntzarena. Baina hor ere eraginkortasunean irabazi beharra daukagu. 

Gero eta gehiago dira etorkin berriak. Inoiz esan izan da etorkinok euskara garatzea traba dezaketela... 

Etorkinei lekukotzeko bideak jarri behar zaizkie, eta kasu honetan integrazioak bizi-baldintza zehatzak eskatzen ditu: integrazio ekonomikoarekin batera, integrazio kulturala. Hori lortzeko euskara badela jakinarazi behar zaie lehenik, eta euskarara hurbiltzeko bideak jarri beharko zaizkie ondoren. Hor ere, aurreko immigrazioarekin ikusi genuen bezala, zaila izango da etorkin helduek euskara ongi ikastea. Baina lortu behar dugu hurrengo belaunaldiaren integrazioa bermatzea, eta hauek ez oztopo bihurtzea orain indarrean dauden normalizazio plangintzetan. Hori nola lortzen da? Esperientzia badugu. Badakigu lanpostu batzuek zenbateraino baldintza dezaketen edozein normalizazio plangintza, eta beste lanpostu batzuek zein gutxi. Hor arlo teknikoagoak sartzen badira ere, funtsezko elementua da datozen langile horiei Euskal Herrian integratzeko, sozialki, ekonomikoki eta linguistikoki gure kulturan integratzeko aukerak bermatzea. 

